
S.E. Presidente Parlamentu Nasionál Interinu, Sr. Vicente da Silva Guterres 
S.E. Presidente Repúblika Interinu, Sr. Fernando Lasama de Araujo  
S.E. Primeiru Ministru, Sr. Kay Rala Xanana Gusmão 
Reverendíssmo Amu Bispu Dioseze Díli, Don Alberto R. Da Silva 
S.E. Reprezentante Espesiál Sekretariu Jerál ONU, Sr. Atul Khare 
S.E. Presidente Tribunal Rekursu, Sr. Dr. Claúdio Ximenes 
S.E. Prokuradór Jerál, Sr. Longuinhos Monteiro 
S.E. Senhores Ministros no Senhoras Ministras no Sekrátariu Estadu Tomak 
S.E. Brigadeiru Jenerál F-FDTL, Sr. Taur Matan Ruak 
S.E. Komandante Jerál Interinu PNTL, Sr. Afonso de Jesus 
S.E. Koordenadór Umanitáriu no Reprezentante Rezidente UNDP, Sr. Finn Reske-Nielsen 
S.E. Korpu Diplomátiku 
S.E. Reprezentante Ajénsia Nasionál/Internasionál 
Bá Sosiedade Sivíl no konvidadu sira hotu mak hau respeita no hadomi. 
Dader di’ak no loron kmanek bá ita tomak.  
Señoras no Señores 

 
luk nanain hau ho ksolok bo’ot hato’o hau nia saudasaun no kmanek wain iha oportunidade 
ida ne’e. Haksolok tanba ohin ita bele mai halibur hamutuk hodi komemora Loron 
Internasionál Feto nian, ohin 8 Marsu 2008 ho tema “Investe bá Feto ho Labarik Feto: 

Investe bá Igualdade”.  
Iha oportunidade ida mós ne’e hau hakarak hato’o hau nia benvindu bá maluk sira hotu, 

saudasaun no deseju bá feto maluk sira ne’ebé mak labele mai hola parte iha eventu ohin, liu-liu sira 
ne’ebé hela iha área rurál.  

Iha komemorasaun ida ne’e hatudu mai ita katak Timor-Leste mós hola parte hamutuk ho 
komunidade internasionál ne’ebé hakarak fó apoiu bá feto no mane no labarik feto.  

Hau hein katak liu husi komemorasaun ida ohin bele hakbiit no haforsa ita hodi mantén 
dezenvolvimentu feto iha área hotu-hotu. Iha área ne’ebé feto sira hatudu ona sira nian poténsia ne’ebé 
hetan ona mudansa, ita tenke rekoñese, maske feto seidauk hetan balánsu iha oportunidade no 
igualdade. Sira mós koko atu ajuda sira nia família no komunidade maske ajuda ne’e ki’ik, maibé mós 
vale dunik hodi bele hetan progresu ne’ebé di’ak. Dezenvolvimentu sustentavel sei hetan progresu 
wainhira iha igualdade entre feto no mane, fó rekoñesimentu bá feto sira nia poténsialidade wainhira 
sira hetan asesu bá edukasaun no servi iha komunidade no mós hola parte iha prosesu foti dezisaun 
hodi bele hetan benefísiu bá sira.  

Ita hatene katak feto luta bá beleza no feto mós luta bá prosesu no progresu independénsia 
durante tinan naruk liu bá. Feto iha esforsu bo’ot no luta bá direitu feto nian iha mundu tomak. Esforsu 
sira ne’e manan hodi rekoñese ita nia kontribusaun bá ita nia família, komunidade no liu-liu bá ita nia 
nasaun.  

Loron 8 fulan Marsu iha tinan 1975 hanesan tempu dahuluk bá komemorasaun Loron 
Internasionál Feto nian.  

Númeru feto iha populasaun Timor-Leste nian bá promosaun igualdade no dezenvolvimentu 
hanesan polítika hun bá governu Timor-Leste. Progresu ekonomía Sosiál ne’ebé lais, bele hatudu feto 

sira nia kapasidade hanesan servisu ida importante iha tinan foun nia laran hodi nune’e bele hasae parte 
importante iha área polítika, ekonomía, no Sosiál iha ita nia moris komunidade no mós moris privadu 
iha ita nia família.  

Iha momentu hanesan feto Timor-Leste servisu hamutuk ho komunidade internasionál atu reduz 
kiak iha feto nia le’et no fó kapasitasaun bá feto atu hetan promosaun iha dezenvolvimentu Sosiál nia 
laran no mós iha área hotu.  

Iha istória no kultura Timor-Leste nian ne’ebé sei forte nafatin hatudu diferénsa bá knaar no 
funsaun entre feto no mane no mós oportunidade atu asesu bá servisu ne’ebé la hanesan hodi hetan 
igualdade no mós atu foti desizaun. Tanba ne’e atu hetan igualdade presiza iha kooperasaun no servisu 
hamutuk entre feto no mane hodi bele atinje no realiza objetívu ne’ebé ita hotu hakarak. Tanba ne’e 
mane mak parseiru importante no fundamentál tebes.  

Tuir rezultadu entendimentu tradisionál, feto sira bain-bain iha komunidade Timor-Leste iha 
asesu, direitu no kontrolu limitadu tebe-tebes bá rai no propriedade. Reprezentante feto dala barak ona 
konfirma kona-ba realidade ida ne’e no asuntu ne’e klaru duni tuir buat ne’ebé mak hakerek iha 
relatóriu CEDAW bá dalauluk katak feto sira nia kapasidade atu hetan asesu bá servisu tékniku iha área 
agrikultura, iha kréditu ka partisipasaun ativa iha prosesu desizaun komunitária menus tebes.  

SEPI iha interese espesiál bá progresu feto nian hanesan iha área saúde, edukasaun, ekonomía 
no direitu umánu. Sira ne’e sai hanesan xave bá ita nia dezenvolvimentu. Sekretária Estadu Promosaun 
Igualdade kaer servisu ne’ebé importante hodi defende kontra violénsia hasoru feto, tráfiku umánu, feto 
iha injustísa no inkapasidade. Ita agradese bá ita nia an hanesan feto Timor-Leste hodi selebra loron 
feto iha mundu nomós sorumutu entre feto ne’ebé iha kultura oin-oin, língua oin-oin hodi kontribui iha 
ekonomía no sosiedade laran.   

Moris ne’e sai furak tanba iha feto no mundu sai naroman no nakonu ho kor oin-oin tanba iha 
feto. Tanba ne’e iha eventu importante ida ne’e ita mós sei rona lia fuan ruma husi ita nia ulun nasaun 
nian hodi kontinua ita nia sorumutuk ida ohin.  

Liu husi oportunidade ida ohin hau hakarak hato’o hau nia agradesimentu bo’ot no apresiasaun 
bá ajénsia ONU nian hanesan: UNMIT, UNDP, UNFPA, UNICEF, UNIFEM no ajénsia seluk; PLAN 
Internasionál, Timor Telecom ne’ebé fó suporta finanseiru no bá IOM ne’ebé suporta transporte hodi 
bele realiza eventu refere. La haluha mós hau nia agradese wain bá kooperasaun entre SEPI, sosiedade 
sivíl, Rede Feto no Pontu Fokal bá Jéneru Interministeriál sira ne’ebé hanesan komisaun organizadóra 
hodi realiza eventu espesiál ida ne’e. Loron ida ohin depois sorumutu ne’e remata, ita hotu sei halo 
Deklarasaun Kompromisu hamutuk bá tema tinan ida ne’e nian.  

Ikus liu hau-ata ho laran ksolok kongratula feto hotu iha mundu tomak liu-liu feto Timor-Leste 
ho nia dezeju atu hakat bá oin no hakbiit konvensaun feto nian.  

Parabéns bá feto hotu. Feto hanesan mata-dalan bá ita tomak atu hetan igualdade. 
Viva Loron Internasionál bá Feto! 
Viva Feto Timor-Leste! 
Obrigada. 

